
EKOLOGIK AUDITNI TASHKIL 
ETISHDA RISKLARNI JORIY 
ETISH TARTIBI

Abdullayev Xurshidjon Nazrullo o‘g‘li
Iqtisod fanlari bo‘yicha falsafa doktori (PhD)
Toshkent davlat iqtisodiyot universitetining 
mustaqil tadqiqotchisi.

Annotatsiya. Ushbu maqolada O‘zbekiston Respublikasida ekologik auditni o‘tkazish jarayonida auditorlik riski tushunchasi, 
audit davomida yuzaga keluvchi turli xavflar va ularni baholashning ilmiy-nazariy asoslari yoritilgan. Tadqiqotda so‘nggi 
yillarda auditorlik faoliyatida qo‘llanilayotgan zamonaviy usullar, shuningdek, ekologik audit sohasining rivojlanishida 
mavjud muammolar va istiqbollarning tahlili keltirilgan. Risk darajalari baholanib, ularning tahlili turli kuzatuv vositalari va 
risk matritsalari orqali amalga oshirilgan.

Kalit so‘zlar: ekologik audit, risklarni baholash, matrisa, risk darajasi.
Abstract. This article analyzes the concept of audit risk in the process of conducting environmental audits in the Republic 
of Uzbekistan and explores the scientific and theoretical foundations of risk assessment. The study examines modern 
methods applied in recent years within auditing practices, as well as the current challenges and prospects for the 
development of environmental auditing. The level of risk is assessed and analyzed using various monitoring tools and 
risk matrices.

Keywords: environmental audit, risk assessment, matrix, risk level.
Аннотация. В данной статье раскрывается сущность понятия аудиторского риска в процессе проведения 
экологического аудита в Республике Узбекистан, рассматриваются научно-теоретические основы различных 
рисков и их оценки. В исследовании анализируются современные методы, применяемые в последние годы в 
аудиторской практике, а также существующие проблемы и перспективы развития экологического аудита. Уровень 
риска оценивается и анализируется с использованием различных инструментов мониторинга и матриц.

Ключевые слова: экологический аудит, оценка риска, матрица, уровень риска.

K I R I S H
So‘nggi yillarda iqtisodiyotda risk tushunchasi iqtisodiy va boshqaruv tizimlarida qaror qabul qilish 

jarayonining ajralmas tarkibiy qismi sifatida e’tirof etilmoqda. Ushbu tushuncha ehtimoliy yo‘qotishlar, 
noaniqliklar yoki kutilmagan natijalarni ifodalaydi. Korxona faoliyatida risklar ishlab chiqarish, moliyaviy, 
strategik va tashkiliy darajalarda yuzaga kelishi mumkin. Risklarni boshqarish hamda ularga nisbatan oldindan 
profilaktik choralar ko‘rish zamonaviy menejmentning muhim vazifalaridan biri hisoblanadi.

Ekologik audit tizimi tashkilotlarda ekologik nazoratni mustahkamlash, resurslardan samarali foydalanishni 
ta’minlash va amaldagi qonunchilik talablariga rioya etilishini nazorat qilishga qaratilgan. An’anaviy audit 
amaliyotida esa barcha faoliyat yo‘nalishlari bir xil asosda tekshirilgan bo‘lib, risklar tahlili yetarli darajada 
chuqur o‘rganilmagan. Bunday yondashuv cheklangan resurslar sharoitida keng qamrovli tekshiruvlarni 
samarali tashkil etishga to‘sqinlik qilgan.

Shu bois ekologik auditda riskga asoslangan yondashuvni joriy etish bugungi kunning dolzarb talabi 
hisoblanadi. Riskga asoslangan ekologik audit resurslar va e’tiborni eng muhim hamda xavfli yo‘nalishlarga 

yo‘naltirish imkonini yaratadi, bu esa auditning amaliy ahamiyatini sezilarli darajada oshiradi. Natijada ekologik 
audit nafaqat faktlarni aniqlash bilan cheklanmay, balki risklarni aniqlash, ularni baholash va ichki audit 
strategiyasini ushbu tahlil asosida shakllantirishga xizmat qiladi.

M A V Z U G A  O I D  A D A B I Y O T L A R  S H A R H I
So‘nggi yillarda ekologik auditda risklarni baholash, aniqlash va boshqarish masalalari ilmiy tadqiqotlarning 

muhim yo‘nalishlaridan biriga aylandi. Tadqiqotlarda riskga asoslangan yondashuvning nazariy hamda amaliy 
jihatlari keng yoritilib, bu yondashuv korxonalarda ekologik xavflarni tizimli tahlil qilish, ularning sabablari va 
oqibatlarini chuqur o‘rganish, shuningdek, ustuvor yo‘nalishlarni aniqlash imkonini berishi ta’kidlanadi.

Xorijiy ilmiy manbalarda ekologik auditda risklarni boshqarish ISO va COSO xalqaro tizimlariga tayanadi. 
Jumladan, ISO 14001:2015 standartida ekologik boshqaruv tizimini yaratishda risk va imkoniyatlarni baholash, 
monitoring qilish hamda doimiy ravishda takomillashtirish talablari belgilangan. COSO ERM (Enterprise 
Risk Management) modeli esa ekologik, moliyaviy va strategik risklarni o‘zaro integratsiyalashgan tarzda 
boshqarishni tavsiya etadi.

Malkova L.S. (2011-yil) o‘z tadqiqotlarida riskga asoslangan ichki auditni tashkil etish metodlari va 
modellarini ishlab chiqqan. Uning fikricha, bunday model sanoat korxonalarida risklarni erta aniqlash, ularning 
ta’sirini kamaytirish va boshqaruv qarorlarini optimallashtirish imkonini beradi.

O‘zbekiston olimlari ham ekologik auditning milliy modelini ishlab chiqishda risk tahlilining zamonaviy 
yondashuvlariga alohida e’tibor qaratmoqdalar. Abdullayev X.N. tomonidan ekologik auditda risklarni uchta 
asosiy toifada — strategik, operatsion va moliyaviy xavflar sifatida tasniflash taklif etilgan.

•	 Strategik xavflar — iqlim o‘zgarishi, yangi ekologik qonunlar, xalqaro talablarning ortishi va “yashil 
iqtisodiyot” tamoyillariga o‘tish jarayonlari bilan bog‘liq.

•	 Operatsion xavflar — ishlab chiqarish jarayonidagi texnik nosozliklar, chiqindilarni boshqarishdagi 
kamchiliklar, texnologik tizimlarning samaradorligiga ta’sir etuvchi omillar bilan belgilanadi.

•	 Moliyaviy xavflar — ekologik soliqlar, jarimalar, majburiy to‘lovlar yoki ekologik majburiyatlarning 
noto‘g‘ri hisoblanishi bilan bog‘liq holatlarni o‘z ichiga oladi.

Mazkur yondashuv O‘zbekistonda ekologik boshqaruv tizimini xalqaro standartlarga yaqinlashtirish, 
risklarni real vaqt rejimida baholash va ularni samarali boshqarish uchun ilmiy-amaliy asos yaratadi.

Ekologik auditda risklarni baholash sifat va miqdoriy yondashuvlarga ajratiladi:
•	 Sifat yondashuvi auditorlarning ekspert baholariga asoslanadi va xavflarni yuqori, o‘rta hamda past 

darajalarga ajratish imkonini beradi.
•	 Miqdoriy yondashuv esa P × I (Probability × Impact) formulasi orqali risk darajasini raqamli ko‘rsatkichlar 

bilan ifodalaydi.
Amaliyotda ko‘plab korxonalar Risk Matrix, Heat Map, Fishbone diagrammasi hamda Key Risk Indicator 

(KRI) tizimlaridan foydalanmoqdalar. Ushbu vositalar ekologik xavflarni vizual tarzda tahlil qilish, ustuvorlik 
darajasini tezda aniqlash va qaror qabul qilish jarayonini samarali tashkil etish imkonini beradi.

T A D Q I Q O T  M E T O D O L O G I YA S I
Ushbu maqolada tadqiqot tanqidiy fikrlash va miqdoriy tahlil usullariga asoslangan. Muallif tomonidan ilmiy 

yondashuv asosida mavjud holatlar tanqidiy tahlil qilingan, natijada ekologik auditda risklarni baholashga doir 
amaliy xulosalar ishlab chiqilgan. Tadqiqot jarayonida tanqidiy fikrlash usuli orqali turli vaziyatlar o‘rganilib, 
muammolarga tizimli va mantiqiy yechimlar taklif etilgan.

T A H L I L  V A  N A T I J A L A R
Ekologik audit jarayonining eng muhim boshlang‘ich bosqichi — bu risklarni aniqlash bosqichidir. Ushbu 

bosqich ekologik auditorga ustuvor yo‘nalishlarni belgilash, ehtimoliy ekologik tahdidlarni aniqlash va tekshiruvni 
ilmiy asosda rejalashtirish imkonini yaratadi.

Risklarni aniqlash — bu korxona faoliyati davomida yuzaga kelishi mumkin bo‘lgan ekologik tahdidlar, 
ifloslanish manbalari, chiqindilar yoki resurslardan ortiqcha foydalanish holatlarini, shuningdek, noaniqliklar va 
salbiy oqibatlar ehtimolini oldindan tahlil qilish jarayonidir.

Risklarni aniqlashda bir qator ilmiy-amaliy usullar qo‘llaniladi:
1.	 Ichki hujjatlar tahlili — ekologik hisobotlar, chiqindilar inventarizatsiyasi, ishlab chiqarish reglamentlari, 

korxonaning ekologik siyosati hamda ilgari o‘tkazilgan audit natijalariga tayangan holda xavf manbalarini 
aniqlash imkonini beradi.

2.	 Intervyu va so‘rovnomalar — ishlab chiqarish xodimlari hamda ekologik xizmat rahbarlari bilan suhbat 
o‘tkazish orqali yashirin xavflarni aniqlashga yordam beradi.

3.	 Tashqi muhit tahlili — raqobatchilar ekologik siyosatini, davlat ekologik talablarini, shuningdek xalqaro 
ekologik standartlardagi o‘zgarishlarni kuzatish orqali risk omillarini baholash imkonini beradi. Masalan, soliq 
imtiyozlarining bekor qilinishi yoki chiqindilar bo‘yicha yangi majburiyatlarning joriy etilishi korxonaning ekologik 
xavfsizligi uchun muhim signal bo‘lib xizmat qiladi.

4.	 SWOT-tahlil — korxonaning ekologik jihatdan kuchli va zaif tomonlarini aniqlash, mavjud imkoniyatlar 
hamda ehtimoliy tahdidlarni tizimli o‘rganish imkonini beradi.

5.	 Vizual vositalar — Fishbone (Ishikava) diagrammalari, ekologik risk matritsalari va oqim diagrammalari 
yordamida xavflarni tasniflash, ularning sabab-oqibat bog‘liqligini aniqlash imkonini beradi.

Ilg‘or korxonalar zamonaviy raqamli tahlil (data analytics) usullaridan ham keng foydalanmoqda. Masalan, 
ERP yoki BI tizimlari orqali chiqindilar hajmi, energiya sarfi yoki chiqindi suv ko‘rsatkichlari real vaqt rejimida 
monitoring qilinadi. Bu esa xavfli jarayonlarni avtomatik tarzda aniqlash va ularni tezkor boshqarish imkoniyatini 
yaratadi.

Risklar aniqlangach, ularni tavsiflash bosqichi boshlanadi. Ushbu bosqichda riskning mohiyati, yuzaga 
kelish sabablari, ehtimollik darajasi, ta’sir ko‘lami va qaysi ekologik faoliyat sohasi xavf ostida qolayotganligi 
aniqlanadi. Shuningdek, barcha risklar ma’lumotlar bazasiga kiritilib, ularni baholash va ustuvorlik darajasini 
belgilash uchun tizimlashtiriladi.

Ekologik auditda risklarni baholash jarayoni odatda ikki asosiy yondashuv orqali amalga oshiriladi (1-rasm).

1-rasm. Ekologik auditda risklarni baholash yondashuvlari 1

Sifat baholash usulida risklar yuqori, o‘rta yoki past darajada tasniflanadi. Ushbu yondashuv o‘zining 
tezkorligi va moslashuvchanligi bilan ajralib turadi. Shuningdek, u ekologik audit jarayonida dastlabki tahlil 
bosqichida keng qo‘llaniladi. Mazkur usul risklarning umumiy manzarasini aniqlashga, ustuvor yo‘nalishlarni 
belgilashga va resurslarni samarali taqsimlashga yordam beradi.

Miqdoriy baholash usuli esa aniq hisob-kitoblarga asoslanib, risk darajasini raqamli ko‘rsatkichlar orqali 
ifodalaydi. Eng ko‘p qo‘llaniladigan yondashuv — Ehtimol × Oqibat (P × I) modeli hisoblanadi. Masalan, 
chiqindilar me’yoridan oshish ehtimoli (1 dan 5 gacha ball) hamda uning ekologik yoki moliyaviy oqibatlari 
(1 dan 5 gacha ball) baholanadi. Yakuniy ko‘rsatkich 1 dan 25 gacha oraliqda shakllanadi va bu qiymat risk 
ustuvorligini aniqlashda mezon sifatida qo‘llaniladi.

Ko‘plab ilg‘or korporatsiyalar ballarni baholashda Heat Map yoki Risk Matrix vositalaridan foydalanadilar. 
Ushbu vositalar xavflarni rangli diagramma ko‘rinishida ifodalab, rahbariyatga qulay vizual tahlil imkonini 
yaratadi hamda qaror qabul qilish jarayonini tezlashtiradi.

Yana bir zamonaviy yondashuv — Key Risk Indicator (KRI) tizimidir. Bu tizim korxona faoliyatidagi asosiy 
ko‘rsatkichlarni muntazam monitoring qilishga asoslanadi. Belgilangan chegaraviy qiymatlardan og‘ish holatlari 
xavf signali sifatida qayd etiladi. Masalan, bir oy davomida shartnomalar sonining sezilarli kamayishi yoki 
mijozlar shikoyatlarining ortishi potentsial risk sifatida baholanadi.

KPI (asosiy samaradorlik ko‘rsatkichlari) va KRI (asosiy xavf ko‘rsatkichlari) integratsiyasi korxonaning 
ichki audit tizimini real vaqt rejimida xavflarga tezkor javob bera oladigan moslashuvchan boshqaruv tizimiga 
aylantiradi [1] (1-jadval).

1	  Tadqiqotlar natijasida muallif ishlanmasi

1-jadval.  Ekologik risklarni baholash jadvali

№ Ekologik risk turi Tavsif Ehtimollik 
(1–5)

Oqibat 
(1–5)

Yakuniy ball 
(P×I)

Risk 
darajasi

1 Chiqindilarni noto‘g‘ri 
boshqarish

Qattiq chiqindilarni ajratmasdan 
tashlash yoki poligonga 
to‘g‘ridan-to‘g‘ri chiqarish 
holatlari

4 5 20 Yuqori

2 Atmosfera ifloslanishi
Filtratsiya tizimlarining vaqtincha 
nosozligi sababli zararli gaz 
chiqishining ortishi

3 4 12 O‘rta

3 Chiqindi suvlarni 
tozalashdagi xatolik

Tozalash inshootlaridagi texnik 
uzilishlar natijasida oqova 
suvning tozalanish darajasining 
pasayishi

5 5 25 Juda 
yuqori

4 Qonunchilikka rioya 
qilmaslik

Ekologik hisobotlarni to‘liq yoki 
to‘g‘ri tayyorlamaslik oqibatida 
jarima xavfi yuzaga kelishi

2 4 8 Past–o‘rta

5 Energiya resurslarini 
ortiqcha sarf

Energiya samaradorligining 
pasayishi natijasida ortiqcha 
xarajat va CO₂ chiqishining 
oshishi

3 3 9 O‘rta

6 Yashirin ekologik 
xarajatlar

Atrof-muhitni tiklash bilan 
bog‘liq xarajatlarni hisobga 
olmaslik natijasida iqtisodiy 
samaradorlikning pasayishi

2 5 10 O‘rta

Bizning fikrimizcha, ekologik auditda risklarni baholash — bu faqat xavfni aniqlash jarayoni emas, balki 
uning korxonaning barqaror rivojlanishiga va ekologik samaradorligiga ko‘rsatadigan ta’sir darajasini aniqlashdir 
(2-jadval).

2-jadval. Ekologik risklarni hisoblash matritsasi
Ehtimollik ↓ / Oqibat 

→ 1 (Past) 2 
(O‘rtacha past) 3 (O‘rtacha) 4

 (O‘rtacha yuqori) 5 (Yuqori)

1 (Juda past) 1 2 3 4 5
2 (Past) 2 4 6 8 10
3 (O‘rta) 3 6 9 12 15
4 (Yuqori) 4 8 12 16 20
5 (Juda yuqori) 5 10 15 20 25

Biz taklif etayotgan ekologik audit tizimida xavflarni baholashda qo‘llaniladigan risk matritsasi ikki asosiy 
mezonga asoslanadi: ehtimollik va oqibat. Ushbu yondashuv ekologik xavflarni chuqur tahlil qilish, ularni 
ustuvorlik darajasiga ko‘ra tasniflash hamda boshqaruv qarorlarini ilmiy asosda shakllantirish imkonini beradi.

1. Ehtimollik – xavfning yuzaga kelish darajasi
Ehtimollik xavfning sodir bo‘lish ehtimolini ifodalaydi va 1 dan 5 gacha ballik shkalada baholanadi:
1 – Juda past (deyarli sodir bo‘lmaydi);
2 – Past (kam hollarda sodir bo‘lishi mumkin);
3 – O‘rta (sodir bo‘lish ehtimoli mavjud);
4 – Yuqori (tez-tez sodir bo‘ladi);
5 – Juda yuqori (deyarli doimiy ravishda yuz beradi).
2. Oqibat – xavf sodir bo‘lganda yuzaga keladigan ta’sir darajasi
Oqibat xavf ro‘y berganida korxonaga yetkazilishi mumkin bo‘lgan zarar darajasini aks ettiradi. U ham 1 

dan 5 gacha ballik shkalada baholanadi:
1 – Past ta’sir (korxona faoliyatiga sezilarli zarar yetkazmaydi);
2 – O‘rtacha past ta’sir (cheklangan zarar kuzatiladi);
3 – O‘rtacha ta’sir (moliyaviy yoki ekologik ta’sir sezilarli bo‘ladi);
4 – O‘rtacha yuqori ta’sir (korxona faoliyatiga jiddiy ta’sir ko‘rsatadi);
5 – Yuqori ta’sir (katta moliyaviy, ekologik yoki huquqiy oqibatlarga olib keladi).

Risk darajasini aniqlashda ushbu ikki mezonning o‘zaro bog‘liqligi asosida tuzilgan risk matritsasidan 
foydalanish maqsadga muvofiq hisoblanadi (2-rasm).

2-rasm. Risk darajasini belgilash mezonlari

Masalan, chiqindi suvlarni tozalash tizimida kichik nosozlik yuzaga kelish ehtimoli o‘rta, oqibat esa past 
darajada bo‘lishi mumkin. Bunday holat nazoratni talab etadi, biroq bu darhol favqulodda choralarni talab 
qiluvchi vaziyat emas (3 × 2 = 6 — sariq zona). Aksincha, atmosfera havosiga filtrsiz zararli moddalar chiqishi 
ehtimoli juda yuqori, oqibati ham jiddiy bo‘lganda, bu eng yuqori ekologik xavf darajasini anglatadi (5 × 5 = 25 
— qizil zona).

Taklif etilayotgan risklarni hisoblash matritsasi ekologik auditorlarga xavflarni ustuvorlik darajasiga ko‘ra 
tasniflash imkonini beradi. Ya’ni, qaysi xavfga darhol chora ko‘rish zarurligini, qaysi birini esa muntazam 
monitoring orqali nazorat qilish mumkinligini aniq belgilashga yordam beradi.

Tahlillar natijasida aniqlanishicha, ekologik auditning zamonaviy modeli korxonalarda ekologik barqarorlikni 
ta’minlash va xavflarni kamaytirishda muhim mexanizm sifatida xizmat qiladi. Risklarni aniqlash, tavsiflash 
va baholash jarayonlari ekologik xavflarni kamaytirish, resurslardan oqilona foydalanish hamda korxonaning 
“yashil obro‘si”ni mustahkamlashga xizmat qiladi.

Ekologik audit jarayonida risk monitoringi — bu korxona faoliyati davomida ekologik xavflarni real vaqt 
rejimida kuzatish, qayd etish va baholash jarayonidir. Ushbu monitoringning asosiy maqsadlari quyidagilardan 
iborat:

•	 yashirin ekologik xavflarni erta aniqlash;
•	 korxona faoliyatidagi o‘zgarishlarning ekologik oqibatlarini kuzatish;
•	 qonunchilik hamda xalqaro ekologik standartlarga (ISO 14001, ISO 31000, COSO ERM) muvofiq 

monitoring tizimini yuritish.
	 Ekologik auditda xavflarni baholash uchun indikatorlar ikki guruhga — miqdoriy va sifat ko‘rsatkichlariga 

ajratiladi.
a) Miqdoriy indikatorlar (raqamli o‘lchovlar)
•	 Atmosfera emissiyalari: SO₂, NOx, CO₂ va boshqa zararli gazlar chiqishi (tonna/yilda);
•	 Chiqindi suvlar: tozalanmagan oqova suv hajmi (m³/yilda);
•	 Qattiq chiqindilar: qayta ishlanmagan chiqindilar ulushi (%);
•	 Energiya samaradorligi: ishlab chiqarish hajmiga nisbatan energiya sarfi (kVt·soat/mahsulot birligi);
•	 Resurslardan foydalanish: suv, elektr va xom-ashyo sarfi normativga nisbatan (%);
•	 Jarimalar va kompensatsiyalar: ekologik talablarni buzish uchun to‘langan to‘lovlar summasi.
b) Sifat indikatorlari (ekspert baholash ko‘rsatkichlari)
•	 Ekologik xavf-xatarlarni boshqarish darajasi (yuqori, o‘rta, past);
•	 Ichki ekologik siyosatning amalda qo‘llanilishi;
•	 Xodimlarning ekologik mas’uliyati va kasbiy malakasi;
•	 Mahsulotning “yashil” sertifikatlarga muvofiqligi;
•	 Jamiyat va mahalliy aholi tomonidan korxonaga nisbatan ekologik ishonch darajasi.
	 Ekologik auditda risk tushunchasini to‘g‘ri idrok etish va tizimli baholash korxonaga ekologik barqarorlikni 

ta’minlash, resurslardan oqilona foydalanish, amaldagi qonunchilik talablariga muvofiqlikni oshirish hamda 
ekologik xavfsizlikni mustahkamlash imkonini beradi (3-jadval).

3-jadval. Korxona miqyosida xavflarni aniqlash usullari va ularning qo‘llanilishi2

Xavfni aniqlash usuli Qo‘llanish sohasi Korxona misolida

Tashkiliy-huquqiy 
hujjatlarni tahlil qilish

Ichki ekologik reglamentlar va davlat 
ekologik talablariga muvofiqlikni 
baholash

“Hududiy gaz ta’minoti” AJda atmosfera 
ifloslanishiga oid normativlarga to‘liq rioya 
etilishi holatini aniqlash

Moliyaviy tahlil (balans, 
ekologik xarajatlar)

Ekologik xarajatlar, jarimalar 
va resurslardan foydalanish 
samaradorligini baholash

“O‘zsuvta’minot” AJda chiqindi suvlarni 
tozalash xarajatlari kamayish dinamikasini 
tahlil qilish

Ekologik audit 
oldi intervyular va 
so‘rovnomalar

Xodimlar va tarkibiy bo‘limlar faoliyatida 
ekologik xavflarni aniqlash

“O‘zagroservis” AJda chiqindilarni boshqarish 
jarayonlarini takomillashtirish imkoniyatlarini 
aniqlash

ERP/BI tizimlaridan real 
vaqt rejimida signal olish

Emissiyalar, chiqindi suvlar va energiya 
sarfi bo‘yicha ogohlantirish signallarini 
kuzatish

“O‘zbekneftgaz” AJda metan chiqindilarining 
normativ darajada monitoring qilinishi

Ichki nazorat tizimini 
tekshirish

Ekologik xavfsizlik mexanizmlari va 
avtomatlashtirilgan cheklovlar darajasini 
baholash

“O‘zavtosanoat” AJda chiqindilarni ajratish va 
utilizatsiya tizimlarida ikki bosqichli nazorat 
mexanizmlarining joriy etilishi

Shuningdek, amaliyotda ekologik xavflarni aniqlashda ilgari qayd etilgan muammolarni tahlil qilish muhim 
ahamiyat kasb etadi. Masalan, “O‘zsuvta’minot” AJning 2023-yilgi yillik ekologik hisobotida ekologik audit 
natijasida 18 ta xavf holati aniqlangan. Ushbu holatlarning aksariyati chiqindi suvlarni tozalash jarayonidagi 
texnik kamchiliklar, atmosferaga chiqarilayotgan zararli moddalar monitoringidagi uzilishlar hamda ekologik 
xarajatlarni hisoblash jarayonidagi aniqlikni oshirish zarurati bilan bog‘liq bo‘lgan.

X U L O S A  V A  T A K L I F L A R
Xulosa qilib aytganda, riskga asoslangan ekologik audit O‘zbekistonda ekologik boshqaruv tizimini 

takomillashtirish, korxonalarning ekologik barqarorligini mustahkamlash hamda xalqaro ekologik standartlar 
bilan uyg‘unlashgan yangi sifat bosqichiga olib chiqish imkonini beradi. Axborot texnologiyalarining jadal 
rivojlanishi ekologik audit faoliyatiga ham sezilarli ta’sir ko‘rsatmoqda. Raqamli transformatsiya sharoitida 
tashkilotlarning ichki ekologik axborot tizimlari murakkablashib borayotganligi ekologik audit metodlarini 
takomillashtirish zaruratini yuzaga keltirmoqda. Shu sababli ekologik audit jarayonlariga zamonaviy axborot 
texnologiyalariga moslashtirilgan yondashuvlarni joriy etish dolzarb masalalardan biri hisoblanadi. Ekologik 
auditorlar axborot tizimlarining ishlash mexanizmini chuqur tahlil qila olgan taqdirda, xavfli segmentlarni erta 
aniqlash va ularni samarali nazorat qilish imkoniyati kengayadi. Bu holat riskga asoslangan yondashuvni 
avtomatlashtirish va tahliliy vositalar bilan boyitish zarurligini ko‘rsatadi. O‘tkazilgan tadqiqotlar shuni 
tasdiqlaydiki, ekologik audit tizimida riskga asoslangan yondashuvni joriy etish ekologik xavfsizlikni ta’minlash, 
resurslardan oqilona foydalanish va korxona faoliyatining barqarorligini oshirishda muhim ahamiyat kasb etadi. 
Ushbu maqolada ekologik auditda risklarni aniqlash, tavsiflash va baholashning ilmiy-nazariy asoslari chuqur 
tahlil qilingan hamda ularni amaliyotda qo‘llash mexanizmlari ishlab chiqilgan. Tadqiqot natijalariga ko‘ra, 
ekologik auditda risklarni strategik, operatsion va moliyaviy toifalarda baholash, ularning ehtimollik va oqibat 
darajasini aniqlash orqali ustuvor ekologik xavflarni belgilash zarurligi asoslab berilgan. Shuningdek, Risk 
Matrix, Heat Map, Fishbone diagrammalari hamda Key Risk Indicator (KRI) tizimlaridan foydalanish ekologik 
risklarni boshqarish samaradorligini sezilarli darajada oshiradi. Ekologik auditni zamonaviy sharoitda yanada 
samarali tashkil etish uchun quyidagi takliflarni ilgari surish maqsadga muvofiqdir: ekologik audit jarayonlariga 
raqamli texnologiyalarni joriy etish orqali ERP va BI tizimlari yordamida real vaqt rejimida risk monitoringini 
yo‘lga qo‘yish; korxonalarda ekologik xavflarni erta aniqlash va baholash imkonini beruvchi KRI va KPI 
ko‘rsatkichlari majmuasiga asoslangan risk indikatorlari tizimini yaratish; ekologik audit amaliyotini xalqaro 
standartlar, jumladan ISO 14001, ISO 31000 va COSO ERM talablari bilan muvofiqlashtirish; korxonalarda 
ekologik xavflarni boshqarish madaniyatini rivojlantirish maqsadida xodimlar o‘rtasida ekologik mas’uliyat va 
malaka darajasini oshirish bo‘yicha o‘quv dasturlarini joriy etish; shuningdek, ekologik jarayonlarni doimiy 
tahlil qilish uchun “yashil texnologiyalar”ni keng qo‘llash, chiqindilar va emissiyalarni raqamli nazorat qilish 
tizimini rivojlantirish. Mazkur takliflarning amalga oshirilishi ekologik audit tizimini yangi bosqichga olib chiqib, 
O‘zbekiston korxonalarida ekologik boshqaruv samaradorligini oshirishga, barqaror rivojlanish tamoyillarini 
mustahkamlashga va xalqaro standartlarga mos ekologik madaniyatni shakllantirishga xizmat qiladi.

2	  Tadqiqotlar natijasida muallif ishlanmasi

